
1  Diagnosa ja doaibmabijut

1.1 Mii eat leat fuomášan dan stuorra 
erohusa

Sohkabealis lea mearkkašupmi dearvvašvuhtii. 
Nissonolbmuin ja almmáiolbmuin lea iešguđetlá-
gan biologiija, ja sii ožžot dávddaid iešguđet 
láhkai. Dat ferte leat vuođđun go galgá sihkkara-
stit buriid dearvvašvuođabálvalusaid buohkaide, 
beroškeahttá sohkabealis.

Dál ii leat dakkár hálddašanstruktuvra mii 
fuolaha ahte sohkabealli ja sohkabealerohusat vál-
dojuvvojit vuhtii dearvvašvuođas. Lea čalbmái-
čuohcci go ii čađahuvvo vuogádatlaš bargu, ja lea 
vuostálasvuohtan dan politihkalaš áigumuššii ahte 
loktet nissondearvvašvuođasuorggi. Suorggi dálá 
dovdomearka lea symbolapolitihkka ja eaŋkildoai-
bmabijut mat čihket dárbbu dárbbašlaš vuogádat-
rievdademiide.

Vaikke vel stuorru ge min máhttu mii muitala 
ahte eaktun dásseárvosaš buori bálvalusfálal-
daga fidnemii, lea ahte dohkkehit sohkabeali 
mearkkašumi dearvvašvuhtii, de ain bissu dearv-
vašvuođa- ja fuolahusbálvalusa sohkabeale 
neutrála hábmen Norggas. Sohkabeali meark-
kašupmi ii deattuhuvvo ii álbmotdearvvašvuođa-
barggus, ii dearvvašvuođa- ja fuolahusbálvalusas, 
ii ge dearvvašvuođafágalaš dutkamis ja oahpus.

Dás leat váikkuhusat máhtu politihkalaš 
vuoruhemiide, ovddideapmái ja gaskkusteapmái, 
dasa mo dearvvašvuođa- ja fuolahusbálvalusat dei-
vet nissoniid, ja dasa makkár divššu sii ožžot. Dan 
duođaštit daid eaŋkilnissoniid historjját geat maŋi-
mus jagiid leat muitalan iežaset buozalmasvuođaid 
birra.Go mii eat fuomáš dan stuorra erohusa, de 
mii eat lihkostuva sihkkarastimis dakkár dearv-
vašvuođa- fuolahusbálvalusaid fállama buohkaide 
main lea buorre kvalitehta.

Lávdegoddi čujuha njealji suorgái main lea 
čalmmus ja čielggas ahte lea váilevaš dohkke-
heapmi sohkabeali mearkkašumis dearvvašvuhtii. 
Dat njeallje suorggi dahket dakkár hástalusgova 
maid lávdegoddi lea geavahan iežas árvvoštalla-
miid ja rávvagiid vuođđun.
– Nissoniid dearvvašvuođas lea vuollegis stáhtus.
– Váilevaš oktiiordnen addá fuonit dear-

vvašvuođabálvalusaid.

– Illá doaibmi máhttošaldi heađušta máhtu olli-
mis bálvalusaide.

– Nissoniid jienat menddo uhccán čuovvulahttet.

1.1.1 Nissoniid dearvvašvuođas lea 
vuollegis stáhtus

Lávdegottis lea čielga áddejupmi ahte nissoniid 
dearvvašvuođas lea vuollegis stáhtus. Lávdegoddi 
oaivvilda ahte stáhtus váikkuha vuoruhemiide 
dearvvašvuođasuorggis mas jo leat uhccán resurs-
sat. Dat boahtá oidnosii das mo dearvvašvuođa- ja 
fuolahusbálvalusat leat ruhtaduvvon. Dálá ruhta-
danortnegat sihke gielddalaš ja spesialistadearv-
vašvuođabálvalusas dagahit ahte ii gánnát ekono-
malaččat vuoruhit nissondearvvašvuođa. Ovda-
mearkka dihtii heivejit otná ruhtadanortnegat 
funet riegádahttinfuolahussii. Lávdegoddi oaiv-
vilda ahte nissondearvvašvuođa vuollegis stáhtus 
dagaha hástalusaid dálá gielddalaš dear-
vvašvuođabálvalussii. Ekonomalaš insentiivvaid 
váilun vuoruhit nissondearvvašvuođa lea vejolaš 
oaidnit ovdamearkka dihtii das makkár máksome-
arit dearvvašvuođabargiid várás leat gielddaid 
dearvvašvuođabálvalusas, dás maiddái ovdamear-
kan priváhta doaibmi doaktáriin. Odne eai leat 
máksomearit čuovvulanságastallamiid várás cuov-
kaneami dahje cuovkanahttima oktavuođas. Ii ge 
leat miige máksomeriid atnui váldin dihtii sága-
stallanreaiddu deaivvadeamis dakkár divššohasai-
guin geain leat seagáš gillámušat.

Nissondearvvašvuođa vuollegis stáhtus boahtá 
maid oidnosii máhttoovddideami ja dutkama 
vuoruheamis. Lávdegoddi oaidná máhttoovddi-
deami bázahallama mearkkaid das mii gullá nisso-
niid dearvvašvuhtii ja dearvvašvuhtii sohkabeale-
perspektiivvas. Dat dagaha ahte mii diehtit uhccán 
oalle dábálaš nissongillámušaid birra nugo ovda-
mearkan endometriosa, vulvagillámušaid ja pelvis-
lađassyndroma birra (1). Ii ge sohkabealli leat 
fáddán eanaš norgalaš dikšunguorahallamiin 
(gáldu).

Dat ahte dávddas lea vuollegis stáhtus, sáhttá 
váikkuhit nissona ja dearvvašvuođa- ja fuolahus-
bálvalusa gaskasaš deaivvadeapmái. Dutkamat 
čájehit ahte ollu dávddat mat leat eambbo 

nissoniin go albmáin, leat guhkkin vuollin stáh-
tusárvoortnegis dearvvašvuođabargiid gaskkas 
(2). Ovdamearkka dihtii fibromyalgiija nammasaš 
deahkke- ja dákteriggedávda mii lea ollu dábále-
abbo nissoniin go albmáin, lea árvoráidalasa vuoli-
musas. Ballu ja deprešuvdna mii lea sullii guovtte 
geardái nu ollu nissoniin go albmáin, lea maiddái 
árvoráidalasas guhkkin vuollin (gáldu). Dakkár 
dávddat maid oktavuođas doaktárat váldet atnui 
allateknologalaš reaidduid, maid oktavuođas dáv-
damannolaga dálkkodeapmi adnojuvvo beaktilin, 
adnojuvvo fas hui máinnalmassan (3).

Vuollegis árvodássi sáhttá dahkat divššohasa 
ha dearvvašvuođa- ja fuolahusbálvalusa deaivva-
deami hástalussan. Dat sáhttá maid váttásmahttit 
divššohasvuoigatvuođaid gáibideami. Lávdegoddi 
oaivvilda ahte lea sivva jearrat ahte váikkuha go 
dávdda stáhtus dearvvašvuođa- ja fuolahusbálva-
lusas dasa man guhká ádjána mearridit diagnosa. 
Váilevaš diđolašvuohta dávdda ja dan dovdo-
mearkkaid birra sáhttá dagahit ahte divššohas 
ferte leat máŋgga dárbbašmeahttun konsul-
tašuvnnas, ovdalgo miige dikšumiid álggahuvvo. 
Ovdamearkka dihtii sáhttá ádjánit vihtta jagi rádjai 
oažžut mearriduvvot diagnosa endometriosa (4). 
Dat vásáhus ahte eai guldal ja váldde du duođas 
go don deaivvat dearvvašvuođabálvalusa ja it ge 
oaččo dan divššu maid don dárbbašat, sáhttá 
iešalddis dušše leat stuorra psyhkalaš 
gillámuššan. Dat dilli ahte nissoniid stuorra oassi 
ain fertejit doaru rahčat vai ožžot dan dearvvaš-
vuođaveahki maid dárbbašit, ii soaba lávdegotti 
árvvoštallama vuođul ráđđehusa celkojuvvon ulb-
miliin vuoruhit nissondearvvašvuođa.

1.1.2 Váilevaš oktiiordnen váikkuha 
nissoniid dearvvašvuhtii

Odne ii leat geasge sierra ja bajimus ovdasvástádus 
barggus nissoniid dearvvašvuođain ja sohkabeali 
mearkkašumiin dearvvašvuhtii. Ii departemeanta- ii 
ge direktoráhtadásis sihkkarastojuvvo dan barggu 
fágalaš oktiiordnen. Dat dagaha ahte sohkabeali 
mearkkašupmi dearvvašvuhtii ii ovttastahttojuvvo 
vuogádatlaččat ráđđehusa dearvvašvuođa- ja fuola-
huspolitihka láidestusaide ja rámmaide. Lávde-
goddi oaivvilda ahte váilevaš máhttu sohkabeali 
birra ovttas eará gilvaleaddji deasttaiguin dearvvaš-
vuođa- ja fuolahussuorggis, mas leat jo uhccán 
resurssat, váikkuhit dasa ahte ii fuomášuvvo 
dehálaš sohkabealerohusaid mearkkašupmi dávda-
mannolagas ja dikšobohtosis.

Dearvvašvuođa- ja fuolahusbálvalusain ge leat 
dakkár mearkkašahtti hástalusat oktiiordnemiin 
mat váikkuhit nissoniid dearvvašvuhtii. Dat ii leat 

buorre dannego ollu gillámušat mat erenoamážit 
čuhcet nissoniidda, dávjá leat seahkášat, ja gáibi-
dit fágaidrasttideaddji ovttasbarggu ja bálvalusfál-
liid oktiiordnema. Okta ovdamearka lea nissonat 
geain leat medisiinnalaččat čilgekeahtes 
gillámušat (MUPS), mas dohkkehuvvon diagno-
sat eai sáhte čilget symptomaid dievaslaččat (5). 
Dát divššohasjoavku geavaha ollu dearvvašvuođa-
bálvalusaid ja das lea ollu buozalmasjávkan, ja 
várra lea ahte dat joavku oažžu boasttu iskka-
deami ja divššu (6). Buorre fálaldat dán jovkui 
eaktuda ahte bálvalusain lea máhttu ja nákca 
deaivat ja dikšut divššohasaid gillámušaiguin fága-
surggiid- ja spesialistasurggiid rasttidemiin. Dat 
eaktuda buriid ovttasbargorutiinnaid sihke sisk-
káldasat spesialistadearvvašvuođa- ja fuolahus-
bálvalusas ja gielddalaš dearvvašvuođa- ja fuola-
husbálvalusas, ja dan guovtti bálvalusdási gaska-
saččat.

Odne hehttejit bálvalusdásiid gaskasaš organi-
satoralaš hehttehusat oktiiordnema. Ovda-
mearkka dihtii leat testejuvvon ovttasbargomállet 
gaskal gieldda- ja spesialistadearvvašvuođabálva-
lusa ovttain psykologain gii lea leamaš fástadoak-
tára kantuvrras. Vaikke sihke divššohasaid, 
fástadoaktáriid ja psykologaid vásáhusat ledje 
buorit, de cagget dálá ruhtadanortnegat ahte 
dakkár ovttasdoaibmančovdosat sáhttet doaibmat 
geavadis (7).

Lávdegoddi oaidná maid ahte leat hástalusat 
buriid bálvalusaid sihkkarastimis guhkit áiggi 
vuollái. Odne lea fástadoavttirortnet Norggas 
bahkadasas. Joatkevašvuohta dikšu ja divššohasa 
gaskavuođas dahká buori dearvvašvuhtii. Dat 
ráddje dárbbu geavahit fáktadoaktára ja čáliheami 
buohccevissui ja geahpeda jámolašvuođa (8). Láv-
degoddi merko maid ahte oktiiordnenhástalusat 
dat dagahit ahte gielddat eai nagot váldit vuostá 
daid divššohasaid mat livčče gárvásat čálihuvvot 
olggos buohcceviesus.

1.1.3 Máhttošaldi ii doaimma  
– máhttu ii olle olámuddui

Dál mii diehtit eanet go 20 jagi dás ovdal nissoniid 
mihtilmas gillámušaid birra, ja dearvvašvuođa 
sohkabealerohusaid birra. Sihke riikkaidgaska-
saččat ja nationálalaččat lea boahtán ođđa máhttu 
das mo riskafáktorat dávddaid, dávdamannolagaid 
ja dálkasiid dávistemiid oktavuođas bohtet oidno-
sii iešguđet láhkai nissoniin ja albmáin. Dattetge 
gávnnaha lávdegoddi ahte ođasmahttojuvvon 
máhttu sohkabealeperspektiivva birra dearvvaš-
vuođas ii doarvái leat vuođus dearvvašvuođa-
politihka ovddideamis, dearvvašvuođabálvalusaid 

fállamis ja dieđuid juohkimis álbmogii dievas-
laččat. Dát duođašta lávdegotti árvvoštallama 
vuođul ahte dás lea sáhka «máhttošaldis» mas eai 
doaimma buot lađđasat.

Vaikke vel dutkan sohkabeali mearkkašumis 
dávdariskii, symptomaide ja mannolahkii oažžu 
dađistaga eambbo fuomášumi, de ii oro dát fuom-
ášupmi váldojuvvomin atnui máhttovuđot geava-
dis. Guovddáš dearvvašvuođaeiseválddi dásis 
orru máhttobargu leat čatnasan dearvvašvuođa 
sohkabealeperspektiivvaide bieđgguid. Dearvvaš-
vuođapolitihkalaččat lea ulbmil láhčit diliid 
máhttovuđot geavadii. Lávdegoddi gávnnaha ahte 
sohkabeali mearkkašupmi dattetge ii sajáiduhtto-
juvvo vuogádatlaččat fágalaš njuolggadusaide ja 
bagadusaide – reaidduide mat galget váikkuhit 
dasa ahte bálvalusain lea buorre kvalitehta ja ahte 
dat vuosttildit sávakeahtes molsašuddama. 
Máŋgga dávdda várás mat eanaš čuhcet nisso-
niidda, eai leat njuolggadusat oppanassiige. Dat 
guoská earret eará lipødem nammasaš giksái, 
namalassii kronihkalaš dillái maid measta dušše 
nissonat šaddet gillát.

Dearvvašvuođaoahput leat guovddáš arenat 
sihke sihkkarastin dihtii ja lokten dihtii gelbbo-
lašvuođa sohkabeali mearkkašumi birra dearvvaš-
vuhtii. Erenoamážit profešuvdnaoahput addet 
rámmaid gelbbolašvuhtii sohkabeali ja dearvvaš-
vuođa birra dearvvašvuođabálvalusas. Dál eai vál-
dojuvvo sohkabealeperspektiivvat ja nissondear-
vvašvuohta systemáhtalaččat mielde dearvvaš-
vuođaprofešuvdnaoahpuide. Lávdegoddi vásiha 
viidáseappot ahte sohkabealli lea uhccán vuhtii 
váldojuvvon oahpahusas ja rámmaplánain. Dát lea 
dakkár máhttošaldi duođaštussan mii ii ole 
oahppoásahusaide ge. Lávdegotti mielas lea fuo-
lastuhtti ahte nationála njuolggadusat iešguđet 
dearvvašvuođa- ja sosiálafágain illá oppa namuhit 
ge ahte studeanttain galgá leat máhttu sohkabeali 
mearkkašumi birra dearvvašvuhtii ja dávddaide. 
Lávdegoddi háliida deattuhit ahte váilevaš máhttu 
nissoniid mihtilmas gillámušaid birra ja dearvvaš-
vuođa sohkabealerohusaid birra lea ollu eambbo 
go beroštuspolitihkalaš ášši. Das lea sáhka vuđo-
laš divššohassihkkarvuođas, ja kvalitehtas dearv-
vašvuođa- ja fuolahusbálvalusas.

Lea maid ollu mii čujuha dasa ahte ođđa máhttu 
ii váldojuvvo atnui bálvalusain. Okta ovdamearka 
lea máhttu oktavuođa birra gaskal áhpehisvuođa-
mirkkohusa (preeklampsi) ja duppal riskka maŋŋil 
oažžut váibmo- ja varrasuotnadávdda. Nu sáhttá 
áhpehisvuohta almmustahttit dehálaš riskafáktoriid 
boahtte áiggi vejolaš dávdda birra ja dan maŋŋil lea 
dárbu čuovvulit divššohasa systemáhtalaččat, 
muhto dán riskka eai dovdda doarvái bures fásta-

doaktárat ja doavttirspesialisttat. Vaikke vel Veile-
der i fødselshjelp maid Norgga gynekologalaš 
searvi lea ráhkadahttán evttoha čuovvuleami fásta-
doaktára luhtte maŋŋil áhpehisvuođaváttisvuođaid, 
de ii leat miige systematihkaid daid nissoniid easta-
deaddji čuovvuleamis geain lea leamaš áhpehi-
svuođamirkkohus (9).

Jus geavada vuođus ii leat ođasmahttojuvvon 
máhttu, de dat sáhttá dagahit hedjonan dearvvaš-
vuođafálaldaga dahje vearrámus dáhpáhusas vel 
boasttu divššu ge mas leat negatiiva dearvvaš-
vuođaváikkuhusat. Ii veahket ovddidit dutkan-
vuđot máhtu jus dat ii implementerejuvvo ja 
geavahuvvo máhttovuđot geavadis.

Máhttu sohkabeali ja dearvvašvuođa birra 
váilu odne maiddái dehálaš diehtojuohkinkanálain 
ja kampánjjain álbmoga várás. Váilevaš máhttu 
sáhttá earret eará dagahit ahte eai fuomášuvvo 
duođalaš dearvvašvuođadiliid rumašlaš sympto-
mat. Ovdamearkka dihtii leat vuoiŋŋašgáldnanvigi 
symptomat nissoniin ja albmáin sierralágánat. 
Erenoamážit nuorra nissoniin leat dávjá earálágan 
symptomat go almmáiolbmuin dego dábálaš 
buozalmasvuođadovdu, ballu, oaivebávččas ja 
miellamoivi (10). Váilevaš máhttu dearvvašvuođa-
bargiin ja álbmogis dán birra sáhttá dagahit ahte 
nissonat bohtet maŋŋeleabbo dikšui, ja ahte near-
vaseallat danne jápmet (10).

Lávdegoddi háliida deattuhit dehálažžan dan 
ahte máhttu galgá maid ollit almmolašvuhtii, ja 
nissoniidda alcceseaset. Álbmoga dearvvašvuođa-
gealbu lea dehálaš álbmotdearvvašvuođabargui, 
buorrin eastadeapmin ja vejolaš fáhkkatlaš diliid 
várás.

1.1.4 Nissoniid jienat eai čuovvulahte
Nissoniid jienat eai leat jagiid čađa duođas čuovvu-
luvvon dearvvašvuođapolitihka ja dearvvašvuođa-
geavada hábmemis. NOU 1999: 27 Kvinners helse i 
Norge čujuhii dasa ahte geavaheaddjiperspektiiva 
lea erenoamáš dehálaš nissoniid várás, dannego 
máhttu nissoniid dearvvašvuođa birra lea váilevaš 
ja heajubut sajáidahttojuvvon dearvvašvuođa- ja 
fuolahusbálvalussii. Lávdegoddi oaivvilda ahte dát 
čuoččuhus dađibahábut ii leat nu áššáigullevaš 
dál. Nissonlaš divššohasat, geavaheaddjit ja oap-
mahaččat, ja dasto vel divššohas- ja nissondearv-
vašvuođa geavaheaddjiorganisašuvnnat hárve 
besset leat mielde árra muttus go mearrádus-
vuđđosat ráhkaduvvojit. Dát dahká váttisvuođa go 
mearráduseavttut ráhkaduvvojit árra muttus. Ii ge 
leat miige systematihkaid sihkkarastimis ahte nis-
soniid jienat čuovvuluvvojit dan evaluerenbarggus 
mo bálvalusat doibmet.

Lávdegoddi háliida maid geassit ovdan nisso-
niid jienaid ovttaskas divššohasa ja dearvvaš-
vuođa- ja fuolahusbálvalusa deaivvadeamis. 
Máŋga árvalusa maid lávdegoddi lea ožžon, 
duođaštit ahte ollu nissonat vásihit ahte sin dearv-
vašvuođagivssit dahkkojuvvojit measta duššin, ja 
ahte sin jienaid eai duođas guldal go sis lea okta-
vuohta dearvvašvuođa- ja fuolahusbálvalusain.

Lávdegoddi lea hui vuorjašuvvan ahte muhtun 
nissonat vásihit erenoamáš hástalusaid go sis lea 
dahkamuš dearvvašvuođa- ja fuolahusbálvalusain. 
Giellahehttehusat, vuollegis dearvvašvuođagealbu, 
ovdagáttut ja stirdon govahallamat sáhttet hehttet 
álgoálbmot- ja minoritehtanissoniid vejolašvuođa 
duohta geavaheaddjimielváikkuhussii. Lávdegoddi 
oaivvilda ahte sivva lea erenoamážit fuolastuvvat go 
dutkangávdnoštumit orrot čájeheamen ahte sisafár-
rejeaddji nissoniid mearkkašahtti oassi eai ádde 
dieđuid maid sii ožžot dahje eai ožžon dulkonbálva-
lusa áhpehisvuođa- ja riegádahttinfuolahusas (11, 
12). Jus bálvalusat eai duhtat divššohasa vuoi-
gatvuođa áddet diehtojuohkima, de lea geava-
headdjimielváikkuhus veadjemeahttun geavadis. 
Dat váikkuha maiddái bálvalusa kvalitehtii ja 
divššohassihkkarvuhtii.

Nissonat deivet dearvvašvuođa- ja fuolahus-
bálvalusa oapmahažžan ge. Lávdegoddi lea 
barggustis ožžon ollu árvalusaid mat čuvgejit mo 
ollugat vásihit ahte sin eai oainne, gula dahje dohk-
ket go deivet dearvvašvuođa- ja fuolahusbálvalusa. 
Dát leat seammaláganat go gávdnoštumit Nationála 
oapmahašiskkadallamis. Dat čájeha ahte muhtun 
oassi oapmahaččain vásihit ahte sin dieđut geava-
headdji dahje divššohasa birra uhccán dohkkehuv-
vojit, ja ahte lea illá vejolašvuohta searvat 
geavaheaddjimielváikkuheaddjin. Ollu oapma-
haččat ohcalit maid eambbo olahahtti diehtojuoh-
kima ja oaivadusa dearvvašvuođabargiid bealis, ja 
dárbbu deaivat ja hállat earáiguin geat leat seamma 
dilis (13, 14). Máŋgga nissonii lea sin oapmahašfuo-
lahus iežaset lagamusaide nu stuorra noađđi ahte 
sii ieža ožžot fuolahusdárbbu, ja ollugat vásihit ahte 
lea veadjemeahttun oassálastit bargoeallimii go fuo-
lahusbargu oapmahažžan lea nu stuorra noađđi. 
Lávdegoddi oaidná ahte dat ii soaba dárbui guhki-
dit eanet olbmuide bargoeallima ja háhkat lasi bar-
giid dárbui dearvvašvuođa- ja fuolahusbálvalusain 
boahttevaš jagiid.

1.2 Maid mearkkašit hástalusat 
nissoniid dearvvašvuhtii Norggas?

Lávdegoddi namuha njeallje suorggi main váilevaš 
dohkkeheapmi sohkabeali mearkkašumis dearv-

vašvuhtii boahtá čielgasit ovdan. Dát surggit 
váikkuhit ja nannejit guhtet guimmiideaset. Láv-
degoddi lea dáid hástalusaid bidjan vuođđun árv-
voštallamiiddásis ja rávvejuvvon doaibmabijuida-
sas.

Eanaš nissoniin Norggas lea buorre dear-
vvašvuohta. Dattetge vuohttá lávdegoddi negatiiva 
beliid nissoniid maŋimus 20 jagi dearvvašvuođa-
ovdáneamis. Lávdegoddi oaivvilda ahte mii fertet 
áddet dáid ovdánansojuid nissondearvvašvuođa 
vuollegis stáhtusa ja dearvvašvuođa- ja fuolahus-
bálvalusaid váilevaš heiveheami vuođul, ja dan 
vuođul go máhttu ii olle dohko gosa galggašii, ja 
go nissoniid jietna ii váldojuvvo vuhtii.

Lávdegoddi lea hui fuolas go nuorra nissonat 
dieđihit eanet psyhkalaš givssiid go ovdal. Daid 
12-24 jahkásaš nieiddaid ja nissoniid oassi geat 
ožžot psyhkalaš givssi diagnosan spesialista-
dearvvašvuođabálvalusas, lea sturron maŋimus 
logi jagi. Mis eai leat doarvái dieđut dan birra 
manne dat čuohcá nuorra nissoniidda garraseap-
pot go ovdal. Lávdegoddi gávnnaha ahte guovddáš 
dearvvašvuođaeiseválddiin leat uhccán ulbmillaš 
doaibmabijut dán lassáneami áddemii ja bissehe-
apmái. Mii dárbbašit eanet máhtu sihke nuorra 
nissoniid psyhkalaš givssiid gávdnoštumi birra ja 
beaktilis dikšovugiid birra. Lávdegoddi oaivvilda 
ahte jus eat lihkostuva bissehit nuoraid psyhkalaš 
givssiid ja gillámušaid, de dárbbašuvvo čielgasat 
sohkabealeperspektiiva sihke nieiddaid ja gánd-
daid psyhkalaš dearvvašvuođa áddejumis ja 
divššus.

Lávdegoddi oaidná maiddái ahte áhpehis-
vuođa-, riegádahttin- ja mánnáoažžunfuolahusas 
leat stuorra váilivuođat ja hástalusat main leat 
váikkuhusat ollu nissoniidda bearraša ásaheami 
oktavuođas. Lávdegoddi dulko daid hástalusaid 
boađusin sihke das go suorgi guhkit áiggi ii leat 
vuoruhuvvon doarvái, ja go gieldda- ja spesialista-
dearvvašvuođabálvalusa oktiiordnen ii leat doar-
vái buorre. Lávdegotti árvvoštallama mielde váilu 
vuogádatlaš áŋgiruššan sihkkarastin dihtii geo-
gráfalaš dássedeattu ja dásseárvosaš fálaldaga 
áhpehisvuođa-, riegádahttin- ja mánnáoažžunfuo-
lahusas.

Norggas dieđihit nissonat rávesolmmožin 
eanet fysalaš dearvvašvuođagivssiid go ovdal, ja 
nissoniid buozalmasvuođajávkan lea ain stuorát 
go almmáiolbmuid (15). Erenoamážit fuolastahttá 
go nu stuorrá oassi nissoniin geat šaddet bar-
gonávccaheapmin, válljejit bargat oasseáiggi 
gasku eallima. Mii diehtit menddo uhccán manne 
dán ahkásaš nissonat gahččet eret bargoeallimis. 
Lávdegoddi mihtte ahte dán ahkemuttus dávjá eai 
beroš mediat ii ge servodatdigaštallan, vaikke vel 

gaskaahkásaš nissonat dahket hui stuorra oasi 
ollislaš bargoveagas, sihke formálalaš barggu ja 
eahpeformálalaš fuolahusbarggu oktavuođas. Fas 
deattuha lávdegoddi man dehálaš dat lea áddet 
manne sohkabealis lea mearkkašupmi dearvvaš-
vuođahástalusaide, dás maiddái ollislaš noađuhe-
apmái maid ollu nissonat vásihit go cikcasit 
barggu, bearašovddasvástádusa, oapmahašdoaim-
maid ja ahkejorggáldatgivssiid gaskii. Eanet 
máhttu ja fuomášupmi dán joavkku birra lea hui 
dehálaš go áigumuš lea sihkkarastit nu buori 
dearvvašvuođa go vejolaš nissoniidda geat leat 
gasku eallimis ja eastadan dihtii boarisvuođa 
dearvvašvuođahástalusaid.

Vaikke vel eatnašat boarrásepmosiin leat nisso-
nat, de mii diehtit menddo uhccán boarisvuođa nis-
soniid birra. Vuorrasat nissonat Norggas leat baji-
musas go lea sáhka dearvvašvuođa- ja fuolahus-
bálvalusaid ja dálkasiid geavaheamis. Dattetge orru 
boarisvuođa dearvvašvuohta leamen uhcit eanet 
sohkabeale neutrála suorgi. Dehálaš lea diehtit 
sohkabeali ja boarisvuođa ovttasdoaibmama birra 
vai ádde sohkabealerohusaid mearkkašumi buozal-
masvuođa ovdanbuktimis, divššus ja erenoamážit 
dálkasiid beavttu ja lasseváikkuhusaid vuorrasiid 
gaskkas. Vuorrasat nissonat Norggas dahket 
stuorra joavkku mii lea stuorrumin, ja lávdegoddi 
deattuha dárbbu eanet fuomášupmái ja máhttui 
boarisvuođa nissoniid birra.

Lávdegoddi deattuha ahte buot eallinmuttuin 
leat bistevaš sosiála dearvvašvuođaerohusat gas-
kal nieiddaid ja nissoniid Norggas, dietnasa, 
oahpu ja minoritehta duogáža geažil. Nissoniid 
dearvvašvuođaovdáneami ferte áddet dakkár ero-
husaid vuođul. Maiddá eará erohusásaheaddji 
bealit, nu go seksuála sodju ja doaibmanákca, 
váikkuhit ovttas sohkabeliin dearvvašvuhtii.

Lávdegotti árvvoštallan oppalohkái lea ahte nis-
soniid dearvvašvuođa duođas váldin, mearkkaša 
addit sohkabeallái stuorát saji áddemis nissoniid 
dearvvašvuođa olles eallingearddis. Sohkabeale-
bealátkeahtesvuohta dálá doaibmaplánain, strategi-
ijain, bagadusain ja evalueremiin hehtte dakkár 
deaivilis doaibmabijuid ovddideami mat vuhtiivál-
det dan stuorrá erohusa.

1.3 Maid ferte dahkat?

Juksan dihtii dásseárvosaš dearvvašvuođabálvalu-
said mihtu mii fertet dovddastit sohkabeali 
mearkkašumi dearvvašvuhtii. Dearvvašvuođa- ja 
fuolahussuorggi váilevaš áddejupmi sohkabealis 
lea vuostálasvuohta ráđđehusa celkojuvvon áŋgi-
ruššamii nissondearvvašvuođain. Dál orru áŋgi-

ruššan nissondearvvašvuođain leamen politihka-
laš mihttu. Dat dattetge ii boađe ovdan dearvvaš-
vuođapolitihkalaš vuoruhemiin ii ge juolluduvvon 
resurssain.

Danne leat máŋga doaibmabiju maid lávde-
goddi evttoha, jurddašuvvon rievdadan dihtii dálá 
dearvvašvuođa- ja fuolahussuorggi vuđolaš struk-
tuvrraid ja vuoruhemiid. Lávdegoddi oaivvilda 
ahte nissondearvvašvuohta lea buohkaid oktasaš 
ovddasvástádus geat barget sektoris dahje leat 
čatnasan sektorii ii ge juoga mii lea dábálaš dearv-
vašvuođa- ja fuolahussuorggi olggobealde. Dat-
tetge leat muhtun erenoamáš doaibmabijut dárb-
bašlaččat lokten dihtii máhtu ja gelbbolašvuođa 
suorggis.

1.3.1 Nissondearvvašvuođamiljárda
Lávdegoddi oaivvilda ahte ferte várret doarvái 
ruđaid sihkkarastin dihtii ollislaš lahkoneami nis-
soniid dearvvašvuhtii, ii ge duhtat symbolapoli-
tihkkii ja eaŋkildoaibmabijuide. Lávdegoddi 
evttoha várret oktiibuot 1 miljárdda ruvnnu nisso-
niid dearvvašvuođa ja dearvvašvuođa sohkabeale-
perspektiivva nannemii boahtte viđa jagi áigái. 
Lávdegoddi evttoha máŋga doaibmabiju mat oktii-
buot sihkkarastet vuogádatlaš ja oktiiordnejuvvon 
áŋgiruššama nissoniid dearvvašvuođain Norg-
gas. Lávdegoddi rávve ráđđehusa čuovvulit buot 
doaibmabijuid ja ahte ráđđehusa boahttevaš stra-
tegiija nissondearvvašvuođa várás lágiduvvo dáid 
áŋgiruššansurggiid vuođul: stáhtus, oktiiordnen, 
máhttošaldi ja nissoniid jienat.

1.3.2 Loktet nissoniid dearvvašvuođa 
stáhtusa

Lávdegoddi evttoha čuovvovaš doaibmabijuid lok-
ten dihtii nissondearvvašvuođa stáhtusa ja nannen 
dihtii sohkabealeperspektiivva dearvvašvuođas:
Doaibmabidju 1: Ásahit nationála lávdegotti nis-

sondearvvašvuođa ja sohka-
bealeperspektiivasaš dearvvaš-
vuođa várás

Doaibmabidju 2: Vuoruhit ođđa ruhtadanmo-
dealla ásaheami riegádahttinfuo-
lahusa várás

Doaibmabidju 3: Guorahallat dálá diagnosagulle-
vaš joavkkuid (DRG), sihkkara-
stin dihtii ahte spesialistadearv-
vašvuođabálvalusa ruhtadan-
vuogádat láhčá diliid nisson-
dearvvašvuođa vuoruheapmái

Doaibmabidju 4: Guorahallat ja rievdadit gieldda 
dearvvašvuođabálvalusa mákso-

meriid sihkkarastin dihtii ahte 
nissondearvvašvuohta bálk-
kašuvvo ekonomalaččat

Doaibmabidju 5: Ásahit sohkabealperspektiiva-
gáibádusa buot medisiinnalaš ja 
dearvvašvuođafágalaš dutkamii

Doaibmabidju 6: Lasihit ruhtadeami nissoniid 
dearvvašvuođadutkamii

Doaibmabidju 7: Nannet Nissondearvvašvuođa-
dutkama nationála guovddáža

Doaibmabidju 8: Almmuhit ruđaid ásahit eanet 
nationála guovddážiid dutkama 
várás nissoniid dearvvašvuođa 
ja dearvvašvuođa sohkabeale-
perspektiivvas

Doaibmabidju 9: Lasihit ruđaid dábálašgeavada 
dutkamii dábálašmedisiinnalaš 
dutkanovttadagaid bokte

1.3.3 Sihkkarastit dakkár oktiiordnema 
mii doaibmá

Lávdegoddi evttoha čuovvovaš doaibmabijuid 
sihkkarastin dihtii nu buori oktiiordnema go vejo-
laš nissoniid dearvvašvuođas ja dearvvašvuođas 
sohkabealeperspektiivvas:
Doaibmabidju 10: Ásahit departemeanttaid gaska-

saš bargojoavkku nissondearv-
vašvuođa várás ja dearvva-
švuođa várás sohkabealeper-
spektiivvas

Doaibmabidju 11: Ásahit guovddáš fágaovttadaga 
nissondearvvašvuođa várás ja 
dearvvašvuođa várás sohka-
bealeperspektiivvas

Doaibmabidju 12: Sihkkarastit álbmogii vejo-
lašvuođa oažžut buriid dearv-
vašvuođabálvalusaid beroš-
keahttá ássanbáikkis ja ekono-
miijas

Doaibmabidju 13: Čielggadit ođđa ruhtadanortne-
giid ovttasdoaibma várás

1.3.4 Nannet máhttošaldi
Lávdegoddi evttoha čuovvovaš doaibmabijuid nan-
nen dihtii dutkama, oahpu, geavada ja álbmotčuv-
gehusa gaskasaš máhttošaldi:
Doaibmabidju 14: Ásahit vuogádagaid fuolahan 

dihtii sohkabealeperspektiivva 
dearvvašvuođa- ja fuolahus-
suorggi mearrádusvuođus

Doaibmabidju 15: Guorahallat ja ođasmahttit 
nationála njuolggadusaid daid 

dávddaid várás mat čuhcet nis-
soniidda

Doaibmabidju 16: Váldit mielde sohkabeali ja dan 
mo sohkabealli váikkuha dearv-
vašvuhtii, dávddaide ja dikšumii 
láhkaásahussii dearvvašvuođa- 
ja sosiálafágaoahpuid oktasaš 
rámmaplána birra

Doaibmaplána 17: Sihkkarastit ahte ođasmahtto-
juvvon máhttu medisiinnalaš 
dutkamis sohkabealerohusaid 
dearvvašvuođas ja sohkabeali 
mearkkašumis dearvvašvuhtii, 
lea nationála gáibádus dearvvaš-
vuođa- ja sosiálafágaoahpuide 
(RETHOS)

Doaibmabidju 18: Ásahit ovttasbargofierpmádaga 
sohkabeali, dearvvašvuođa ja 
teknologiija várás

Doaibmabidju 19: Láhčit diliid dasa ahte buorebut 
ávkkástallat dearvvašvuođadáh-
taiguin barggus nissondearvvaš-
vuođain ja sohkabealperspekti-
ivvaiguin dearvvašvuođas

Doaibmabidju 20: Ásahit buoret vuogádagaid 
máhttovuđot geavada várás 
psyhkalaš dearvvašvuođa-
suddjemis

Doaibmabidju 21: Ođasmahttit dálá ja bidjat ođđa 
sohkabeallái guoskevaš dieđuid 
neahttasiidui Helsenorge.no

Doaibmabidju 22: Ásahit digitála nissondearvvaš-
vuođaportála gaskkusteami 
várás máhtu nissondearvvaš-
vuođa birra

Doaibmabidju 23: Loktet iešguđet álbmotjoavk-
kuid dearvvašvuođagelbbolaš-
vuođa

1.3.5 Guldalit nissoniid jienaide
Lávdegoddi evttoha čuovvovaš doaibmabijuid 
sihkkarastin dihtii ahte nissoniid iežaset vásáhu-
sat leat mielde dain mearrádusproseassain mat 
gusket nissoniid dearvvašvuhtii:
Doaibmabidju 24: Ásahit geavaheaddjilávdegotti 

ođđa fágaovttadahkii mii lea 
nissondearvvašvuođa várás ja 
dearvvašvuođa várás sohka-
bealeperspektiivvas

Doaibmabidju 25: Álggahit dutkama das mo bálva-
lusat gieđahallet nissoniid geain 
leat nissongillámušat

Doaibmabidju 26: Čielggadit vejolašvuođa ásahit 
nationála kvalitehtaregistara nis-
sondearvvašvuođagillámušain

Doaibmabidju 27: Nationála geavaheddjiidiskka-
deapmi sohkabealerohusain go 
divššohasain lea dahkamuš 
dearvvašvuođabálvalusain

1.3.6 Nissoniid dearvvašvuođa lokten 
eallingeardeperspektiivvas

Lávdegoddi rávve loktet nissoniid dearvvašvuođa 
ahkemuddoperspektiivvas čuovvovaš doaibma-
bijuid bokte:

Mánát

Doaibmabidju 28: Vuoruhit dearvvašvuođa- ja fuo-
lahusbálvalusa barggu eastade-
miin, hehttemiin ja almmustaht-
timin veahkaválddi ja illaste-
miid mánáid vuostá

Nuorat ja nuorra nissonat

Doaibmabidju 29: Nannet dearvvašvuođas-
tašuvnna nuoraid várás ja skuv-
ladearvvašvuođabálvalusa

Doaibmabidju 30: Luvvet gaskal 16-18 jahkásaš 
nuoraid máksimis iežasoasi go 
fitnet doaktára luhtte

Doaibmabidju 31: Dahkat prevenšuvnna nuvttá 
buohkaide geat leat vuollel 25 
jagi boarrásat

Doaibmabidju 32: Nannet fálaldaga mánáide ja 
nuoraide geain leat borranváttut

Doaibmabidju 33: Nannet seksuálaoahpahusa 
mánáid- ja nuoraidskuvllas

Doaibmabidju 34: Loktet oahpaheddjiid ja mánáid-
gárdeoahpaheddjiid gelbbo-
lašvuođa sohkabeali ja dearv-
vašvuođa birra

Doaibmabidju 35: Vuoruhit dutkama psyhkalaš 
gillámušain

Doaibmabidju 36: Máhttu ja dutkan psyhkalaš 
gillámušaid beaktilis dikšumis

Doaibmabidju 37: Sihkkarastit beaktilis doaibma-
bijuid seksuála givssideami 
vuostá skuvllas

Doaibmabidju 38: Vuoruhit barggu sihkkarastimin 
buriid dearvvašvuođabálvalu-
said divššohasaide geain lea 
endometriosa ja adenomyosa

Doaibmabidju 39: Nannet vulvapoliklinihkkafálal-
daga buot dearvvašvuođa-
regiovnnain

Nissonat bearašásahanmuttus

Doaibmabidju 40: Sihkkarastit oadjebas ja buori 
áhpehisvuođa-, riegádahttin- ja 
mánnáoažžunčuovvuleami 
beroškeahttá ássanbáikkis

Doaibmabidju 41: Nannet vuosttašceahkkefálal-
daga etniiddearvvašvuođa várás 
gieldda- ja spesialistadearvvaš-
vuođabálvalusas

Doaibmabidju 42: Sihkkarastit systematihka kárte-
mis ja čuovvuleamis daid áhpe-
hemiid geain leat psyhkalaš 
dearvvašvuođagivssit áhpehis-
vuođas ja maŋŋá riegádahttima

Doaibmabidju 43: Nannet fálaldaga máŋggakul-
tuvrralaš doula nammasaš 
ofelaččain áhpehemiid várás

Doaibmabidju 44: Sihkkarastit bábirkeahtes áhpe-
hemiid vuoigatvuođa dearvvaš-
vuođabálvalusaide áhpehis-
vuođa, riegádahttima ja mánnáo-
ažžuma oktavuođas

Doaibmabidju 45: Buoret čuovvuleapmi maŋŋá 
provoserejuvvon abortta ja 
cuovkaneami

Doaibmabidju 46: Vuoruhit elektrovnnalaš dearv-
vašvuođakoarta áhpehemiid 
várás

Doaibmabidju 47: Ásahit sohkabeallái guoski 
dikšofálaldaga nissoniidda ja 
albmáide gárrendivššus

Doaibmabidju 48: Sihkkarastit dásseárvosaš 
dearvvašvuođafálaldaga daid 
rašimus nissoniidda mat 
čohkkájit giddagasain Norggas

Doaibmabidju 49: Eanedit dutkama dearvvaš-
vuođaváikkuhusain nissoniidda 
veahkaválddi geažil earráneami 
oktavuođas

Doaibmabidju 50: Nammadit almmolaš lávdegotti 
mii erenoamážit guorahallá nis-
soniid bargodearvvašvuođa

Nissonat eallima gaskkamuttus

Doaibmabidju 51: Ásahit kronihkalaš bákčasiid 
nationála gealboguovddáža

Doaibmabidju 52: Viiddidit vejolašvuođa oažžut 
alit reseaptta dahje oktagaslaš 
ruovttoluottamáksima 

ahkejorggáldaga hormona-
divššu oktavuođas

Doaibmabidju 53: Loktet máhtu ahkejorggáldaga 
ja bargoeallima birra

Doaibmabidju 54: Vuoruhit eastadeaddji dákte-
smierusvuođadivššu

Vuorrasat nissonat

Doaibmabidju 55: Sihkkarastit geriatriijagealbbu 
dearvvašvuođa- ja fuolahus-
bálvalusas

Doaibmabidju 56: Ásahit dakkár njuolggadusaid 
dearvvašvuođa- ja fuolahusbar-
giide mat sihkkarastet ahte buot 
vuorrasat divššohasat jerrojuv-
vojit lea go sis vásáhus veahka-
válddiin dahje illastemiiguin

Doaibmabidju 57: Ásahit dutkanprográmma vuor-
rasat nissoniid dearvvašvuođa 
várás

Doaibmabidju 58: Guorahallat vuorrasiid dálkkas-
geavaheami dávjá, oppalaččat ja 
vuogádatlaččat

Doaibmabidju 59: Nationála njuolggadusat sihkka-
rastin dihtii vuorrasiidda rivttes 
ásodaga ja biebmodoalu

Doaibmabidju 60: Ovddasmanniprošeakta sihkka-
rastin dihtii olmmošárvvu 
bisuheaddji fuolahusa eallima 
loahpageahčen.

1.3.7 Sámi nissonat
Doaibmabidju 61: Movttiidahttit eanet dutkamii 

sámi nissoniid dearvvašvuođa 
birra ja sámi dearvvašvuođa 
birra sohkabealeperspektiivvas

Doaibmabidju 62: Fuolahit systematihka mii galgá 
sihkkarastit barggu sámi giella- 
ja kulturgelbbolašvuođain 
dearvvašvuođa- ja fuolahus-
bálvalusain

Doaibmabidju 63: Nannet doarjjaortnega fágaovd-
dideapmái ja gealbudeapmái 
dearvvašvuođa- ja fuolahus-

bálvalusain sámi geavaheddjiid 
várás

Doaibmabidju 64: Hábmet nationála doaibmaplána 
sámevaši vuostá, nannet natio-
nála áŋgiruššama sámevaši 
vuostá

Doaibmabidju 65: Sihkkarastit dásseárvosaš ja 
kultursensitiiva dikšofálaldaga 
daid sámi divššohasaide geat 
leat gillán veahkaválddi ja illa-
stemiid

Doaibmabidju 66: Nannet heahteguovddášfálal-
daga sámi ássanguovlluin

Doaibmabidju 67: Ásahit fágafierpmádaga iešsorb-
meneastadeami oktiiordnema 
várás sámi álbmogis

Doaibmabidju 68: Sihkkarastit ahte seksuála-
oahpahus fállojuvvo sámegi-
elaide

1.3.8 Oapmahašfuolahus
Doaibmabidju 69: Nannet máhttovuođu oapma-

haččaid birra ja hábmet ođđa 
oapmahašstrategiija ja doai-
bmaplána 2025–2030

Doaibmabidju 70: Čielggadit dárbbu rievdadit 
buhtadusortnegiid ja virge-
lohpemearrádusaid oapmahač-
čaid várás

Doaibmabidju 71: Loktet dearvvašvuođabargiid 
gelbbolašvuođa oapmahaš-
barggu birra

Doaibmabidju 72: Vuoruhit barggu atnuiváldimin 
oapmahaššiehtadusaid dearv-
vašvuođa- ja fuolahusbálvalusas

Doaibmabidju 73: Nannet doarjjaortnega ollislaš 
doarjaga várás daid oapma-
haččaide geain leat gáibideaddji 
fuolahusdoaimmat

Doaibmabidju 74: Nannet ja viidáseappot ovddidit 
diehtojuohkima oapmahaččaide 
neahttasiiddus helsenorge.no

Doaibmabidju 75: Nannet eaktodáhtolašvuođa 
rolla oapmahašbarggus

